
        
            
                
            
        

    









































LABURPENA 





Bizirik nagoelako, liburu honetan esperientzia ezberdinen aztarnak helarazten dira, bihotzetik
 eskura eta eskutik paperera bilakatu diren sentimenduak. Esperientzia gogorren
 ondorioak, beldurrak eta heriotzak ematen dizkidan kexkak azalaratzen dira. 
            


Hizkuntza sinplea baina sakona, kaleko edozeinek ulertu eta sentitu dezakeena. 
            










Irakurri nauzu 

zer sentidu duzu? 

Benetan esaidazu 

gozatu baduzu. 




Negar egin 

hausnarketa eragin 

maitatu, gorrotatu 

beldurtu, hurbildu. 




Benetan esaidazu 

zu baitzara nire iturri 

zuretzat delako nire ekoizpen 

zurekin bat eginik. 




Esaidazu, kontaidazu... 




Ainhoa Elordi 

Esker beroenak 




Gaurko sentimenduak adierazteko 

hitz egokiak nahi izan ditut aukeratu 
            

zuei eskerrak emateko eta nire poza konpartitzeko. 
            




Esnatzeko beldurrez nago 

begiak zabaldu iluntasunean berriro 
            

zuen maitasuna dut hurbilago 

inoiz baino gehiago. 




Olerkitxo bakoitzean 

aurkituko duzue zuen zatitxoa 

denok zaudetelako bihotzean 

lehen, orain zein betirako. 




Izan dezala gaurko eguna eredu 

ametsak egi bihurtu al direla 

norberegan sinestuz gero 

lanean aritu ezkero trinko. 




Naizen honek ziurtatzen du 

energi iturri bihurtu zaretela 

egoera latzak leuntzen lagundu 

behar zaituztet nire inguruan. 




Osotasunaren ardatza 

bihurtu zarete 

horretan bai datza 

naizena, zein izango naizena, mantentzeko. 
            






















Agindua 




Paper zuri baten aurrean 

Jarrita nago gaurkoan 

Hitzekin esaten deutsut 

Besarkada baten ordez, agian 




Prest dago papera 

Arkatza eskuan 

Hitzak buruan 

Bihotzetik igarota 




Hitz xume eta leunak 

Hitz goxo eta labanak 

Hitz trinko eta leialak 




Betirako geratzen direnak 

Paper honen gainean 

Tinta odolez jantzita 


Hitzak gorriz estalita






Hitzak hizkiekin lotuta 

Orden berezi batean 

Haria izan da 

Amodioaren lotura 




Ez delako lotura berdina 

Maitasun zein tsunamia 

Izki berdinak izanda 

Zentzu desberdina 




Paper honen gainean 

Eskuak darama 

Bihotzaren agindua 




Halako momentua 

Holako pentsamendua 

Eta hitz hauek fruitua. 






















Agur t’erdi 




Kandelaren argia 

Itzaltzen den bezala 

Indarra ere 

Estali da gaur zuria 




Lanerako egindako gizakia 

Familia osoaren iturria 

Zure argiaren indarra 

Piztuta mantenduko duguna 




Joan zaitez lasai 

Bizi aberatsa bizi ondoren 

Zu gogoratzean 

Irribarrea egiten da sortzen 




Agurra izan arrren 

Geroartea bilakatu arren 

Helduko da eguna 

Bat egingo duguna. 






















Altsasukoak aske 




Bizkaiatik Altsasura 




Bizkaiatik 

Hitzekin jolasturik 

Zuen miñagaz bat eginik 

Natorkizue idazten bihotzetik 




Euskaldun gazteen alde 

Askatasunaren ikurrari helduz 

Politika zer den ulertu gabe 

Koherentzia sustatuz 




Ondorengoei utzi beharreko herria 
            

Gure arbasoak ereindako hazia 

Garatu dezan ba, gure lan bizia 

Ureztatu dezagun ba maitia 




Lehortzen izten badugu 

Hiltzeko zorian agertuko zaigu 

Gazte hauen etorkizuna dagoelako gure esku 
            

Egin dezagun borroka, guk gehi Altsasu. 
            






















Ama guztiak ez dira ama onak 




Umea bikotean izan 

Maitasunez hezi eta hasi 

Ama hitzak bere zentzua helarazi 
            




baina badaude ez dutenak merezi 

Bere umea aitarengan urrunduz 

Garapen hori apurtuz 




Aitaren maitasuna debekatu 

Maltzurkeriaren atzean 

Gezurrak egi bihurtuz 




Ez dira ama onak 

Egiten dutenak hori burutu 

Ze eskubide duzu 




Kalteak eragin 

Urteak galdu  

Bueltatzen ez direnak, ...hausnartu! 
            




Ama guztiak ez dira ama onak 

Gaiztoak bidean ezagutuak 

Beraien gorrotoa egiten dutenak 

Umeengan txertatu!! 


AMA GUZTIAK EZ DIRA AMA ONAK!!






Ze pena, lagun 

Alboan inor ez izatea 

Egiten duena kritikatuz 

Bide egokia erakutsiz 




Ama guztiak ez dira onak 

Maitasuna eskuzabala delako 

Maitasuna maitatzea delako 

Gorrotoak tokirik ez duelako 




Ama horiek ez dute umeak maite 

Beraien burua babestuz 

Edonoren aurrean eta egoeran 

Helburua dutelako kaltetu 




Ez, ama guztiak ez dira ama onak! 
            






















Ama lurra 




Lurra gaixorik dago 

Bihotzeko miñagaz dago 

Arnasa falta jako 

Zuhaitzik gabeko 




Lurra triste dago 

Odolik gabe geratuko 

Errekak lehortuko 

Energi gabe izango 




Sendagileak esan dio: 

Zuhaitzak landatu 

Errekak zaindu 

Osasuntsu mantendu 




Lurrak erantzun dio: 

Nire esku balego medio 

Lehorteak etsiko 

Eta landareak izango 




Gizakiak bestalde 

Begiratu, baina ez nire alde! 






















AMAMA 




Amamaren etxeko berotasuna 

Bere aholkuen laguntasuna 

Bizitza gogor baten ondoren lortutako nortasuna 
            

Ezin dezaket neurtu guri lagundu diguna 
            




Zaila da pentsatzea egunen batean 
            

Ez dela bere betiko lekuan egongo 
            

baina ziur egon 

Leku batean ez zarela inoiz faltako 
            




Zuhaitzak hostoak behar dituen moduan 
            

Nik ere zu behar zaitudalako 

Izango zaitut bihotzean. 






















Amamaren etxea 





Zentzumenak pizten dira 


Amamaren etxean sartzean 





Sudurra tirri-tarra 


Lapikoko ederra 

Ogia labatik atera 

Prest dago sabela 





Dastamena txistuarekin 


Koilarakada bakoitzarekin 

Maitasuna irentsi 

Osasuna eraiki 





Begiekin zer ikusi



Amamaren irribarre goxo 

Aitonaren gorputz eroso 


Emozioa isuri







Badator ukimena



Ene amamaren besarkada 

Ene aitonaren musu labana 

Inor ez besteen bezala 





Entzumenaz aritzean 


Baserriko algara 

Batasunaren aztarna 

Gaur egun falta zaiguna 




Amamaren etxea 

Su beroak emana 

Ezer gutxi izanda 

Erraldoi sentitzen gaituena!!! 






















Amamaren hotsak 




Nire amamak ahuntzei 

“mantso mantso kikirri mantso”





Ahuntzek menditik behera 

Amamaren mantalaren hotsaren gosez 
            




Zer ez nuke emango 

Hitz horiek berriro entzutearren 
            




Zer ez nuke emango 

Zuloz beteriko mantalaren altxorra entzuteko 
            




Zer ez nuke emango 

Mendiaren jantzi ederra ikusteko 
            




Daukadana emango nuke 

Nire amamaren usaiarekin esnatzeko 
            




“mantso-mantso kikirri mantso”


Zer ez nuke emango... 






















Amodioaren hilketa 




Amodioa ez da berez hiltzen 

Zergatiak ugariak izaten 

Gutxika gu errudun bilakatzen 




Ilusio berria sortzen 

Azal desberdin baten 

Usaia ere batera aldatzen 




Errutinan erortzen, seriotasunean murgiltzen 
            

Isolamendua inposatzen 




Agonian sartzen 

Arnasa itotzen 

Bihotza isiltzen 




Hura gertatu ondoren 

Bideak banandu ondoen 

Zoriontasuna daukagulako itxaroten. 
            






















Aurrera begiratuz 




Lehen ikaskuntza 

Ez da epaiketa 

Ez kartzelaren bidea 




Ikasi eta jarraitu 

Erori eta altxatu 

Bizitzeko beldurra uxatu 




Bizitza ez da zigorra izan behar 
            

Nirekin bizitzea 

Gonbidatzen zaitut 




Akatsetik ikasi 

adorearekin onartuta 

Etorkizunari begiratu 

Kolorez disfrutatu 




AURRERA BEGIRATU!!! 






















AZKEN ARNASA 




Azken arnasa 

Eman nahi nuke 

Zuekin alboan 




Itsasoari begira 

Irribarrez eta lasai 

Beniton musika 

Bertso goxoz osatuta 




Herri eder honen besoetan 

Seme alaben maitasunez osatuta 

Bidai berri horren aurrean  

beraien eskutik helduta 




Biziak eman dit maitasuna 

Aukerak mundua estalgabetzeko 

Baita baztertzeko 

Gorrotoa nire ondotik 




Azken arnasa 

Eman nahi nuke 

Zuekin alboan  

biluzik eta bakean, 

Zuekin, nire alboan. 

